
Nastavni predmet Higijena i prva pomoć se izučava kako bi učenici razumjeli djejstvo mnogih faktora spoljašnje 
sredine na zdravlje čovjeka i shvatili važnost eliminacije štetnog djelovanja tih faktora na zdravlje. Sam naziv 
Higijena potiče od grčke riječi HYGIAINEIN što znači “zdravlje” odnosno “biti zdrav”.  

Izučavanjem nastavnog predmeta Higijene učenici će spoznati koji su faktori spoljašnje sredine od bitnog 
značaja za unaprjeđenje i zaštitu zdravlja ljudi i sprječavanje nastanka bolesti, dok izučavanjem Prve pomoći 
učenik savladava postupke pružanja prve pomoći povrijeđenim i iznenada oboljelim, prije nego što stigne 
stručna medicinska pomoć. 

Izučavanjem prve pomoći kod učenika se razvija osjećaj empatije i odgovornosti, razvija se samopouzdanje i 
sigurnost kod pružanja pomoći drugima. 

Podučavanje nastavnog predmeta Higijene i prve pomoći doprinosi odgoju i obrazovanju time što ona teži ne 
samo da spriječi nastanak bolesti, odnosno da očuva zdravlje, već i da poboljša radnu sposobnost, da produži 
čovjeku život i učini ga ljepšim i kvalitetnijim. 

Predmetni sadržaj Higijene i prve pomoći kod učenika razvija prirodno naučnu pismenost, logički pristup, 
kritičko razmišljanje, empatiju, razvija svijest o zaštiti okoliša, odgovornost za vlastito i tuđe zdravlje itd. Kod 
učenika se jačaju i oblikuju etičke i moralne kvalitete, stručno napredovanje. Omogućava se da učenici shvate 
da čovjekov opstanak zavisi od prirode te da uoče međuzavisnost žive i nežive prirode na planeti Zemlji. 

Učenje i poučavanje nastavnog predmeta Higijena i prva pomoć potiče učenike, njihovu motivaciju za učenjem 
i istraživanjem svijeta oko sebe, zaključivanjem, formiranjem stavova te pomaže pri izučavanju drugih srodnih 
predmeta. 

Izučavanje nastavnog predmeta Higijene i prve pomoći znatno doprinosi međupredmetnoj povezanosti jer 
izučava interakciju između faktora životne sredine (frizerskog salona) i ljudskog zdravlja a većina bolesnih 
stanja je rezultat ljudske interakcije sa štetnim vanjskim uticajem. 

Predmet Higijena i prva pomoć pripada stručno teorijskoj nastavi. 

 

 

 

 

 

 

 

 

 

 

 

PK1 – Opis predmeta 

 Razvijanje kritičkog razmišljanja i sposobnosti rješavanja problema kroz istraživanje, analizu i 

povezivanje znanja iz različitih područja što uključuje razumijevanje faktora spoljašnje sredine koji 
utiču na zdravlje, korištenje naučnih principa i logičko zaključivanje. 
 

 Promovisanje zdravlja i sprečavanje bolesti kroz razvijanje znanja o higijenskim praksama, promociju 
zdravog načina života i sposobnosti pružanja prve pomoći u različitim situacijama. 

 
 Razvijanje etičke osobine i osjećaja odgovornosti kroz učenje o važnosti pružanja pomoći, pomaganja 

drugima i ublažavanja patnje. 
 

 

 

 

 

 

 

 

 

 

 

 

 

 

 

 

 

 

PK2 – Ciljevi učenja i podučavanja 

PK3 – Oblasna struktura predmetnog 
kurikuluma 

Zaštita zdravlja i životne sredine 
A 

Oblast Zaštita zdravlja i životne sredine u okviru predmeta ima za cilj da osnaži učenike znanjem i 

vještinama potrebnim za donošenje odgovornih odluka vezanih za očuvanje vlastitog zdravlja i zdravlja 

zajednice, te za zaštitu životne sredine. Ova oblast objedinjuje ključne elemente vezane za fizičko i 

mentalno zgravlje ukazujući na direktnu povezanost zdravlja sa kvalitetom životne sredine. Učenici će 

razviti razumijevanje utjecaja faktora životne sredine (zagađenje zraka, vode i tla, buka) na zdravlje 

pojedinaca i populacije u cjelini. Kroz izučavanje higijene životne sredine učenici će steći znanja o 

prevenciji bolesti održivim metodama proizvodnje hrane, očuvanju prirodnih resursa (vode, tla) i 

smanjenju rizika od zagađenja. Poseban naglasak je na polnom vaspitanju gdje će učenici steći znanja i 

vještine potrebne za donošenje odluka o svom tijelu, seksualnom zdravlju i odnosima, te razviti 

odgovoran i zreo pristup ovom aspektu života. Ova oblast ne samo da doprinosi fizičkom zdravlju učenika, 

već i njihovom emocionalnom, socijalnom i psihološkom razvoju, osnažujući ih znanjem i vještinama za 

donošenje odgovornih odluka i uspostavljanje zdravih međuljudskih odnosa. Kroz ovu oblast učenici će 

se osposobiti za aktivno sudjelovanje u zaštiti zdravlja i životne sredine, razvijajući tako osjećaj 

odgovornosti prema sebi, zajednici i okolišu. 

 

Prva pomoć 
B 

Ova oblast značajno doprinosi odgoju i obrazovanju učenika na više nivoa. Ne radi se samo o sticanju 

medicinskih znanja, već i o razvoju ključnih životnih vještina. 

Prvo, učenje osnovnih tehnika prve pomoći gradi samopouzdanje i osjećaj odgovornosti. Sposobnost 

da se reaguju u hitnim situacijama, pružajući pomoć sebi ili drugima, jača samopouzdanje učenika i 

osjećaj vlastite vrijednosti. Ovo se proteže i na situacije izvan medicinskih okvira, jačajući njihovu 

sposobnost suočavanja s izazovima i donošenja odluka pod pritiskom. 

Drugo, praktična primjena znanja u specifičnim situacijama razvija kritičko razmišljanje i sposobnost 

brzog reagovanja. Učenici uče analizirati situaciju, procjenjivati prioritete i donositi informisane odluke, 

čak i pod stresom. Ove vještine su neprocjenjive u svim životnim aspektima, od profesionalnog do 

ličnog. Razvija se i empatija i humanost, jer učenici razumiju važnost pružanja pomoći drugima u nevolji. 

Treće, vježbanje s opremom za prvu pomoć razvija praktične vještine i spretnost. Ovo nije samo znanje 

o tome šta treba uraditi, već i kako to uraditi efikasno i pravilno. Ovaj praktični aspekt učenja pomaže 

učenicima da internaliziraju znanje i povećaju spremnost za djelovanje u hitnim situacijama. Ovaj 

proces jača koordinaciju oko – ruka, preciznost i pažnju na detalje. 

A 
Zaštita zdravlja i životne sredine 

Ishodi učenja 

A.I.1 Procjenjuje važnost 
lične higijene i pravilne         
ishrane za pravilno 
funkcionisanje i zdravlje 
organizma.    

 
 

A.I.2. Procjenjuje različite 
strategije za očuvanje 
životne  sredine i 
unaprjeđenje javnog 
zdravlja. 

 

A.I.3. Procjenjuje značaj 
mjera prevencije spolno 
prenosivih bolesti i 
kontracepcije radi 
očuvanja vlastitog 
zdravlja. 

Indikatori  
A.I.1.1  Objašnjava značaj lične higijene i pravilne ishrane za očuvanje zdravlja 
i prevenciju  bolesti, povezujući to s ulogom mikroorganizama i štetnih 
materija. 
A.I.1.2  Opisuje različite vrste poremećaja u ishrani i trovanja hranom, 
uključujući njihove uzroke, simptome i posljedice. 
A.I.1.3  Demonstrira pravilne postupke lične higijene i objašnjava načine za 
izbjegavanje rizika od trovanja hranom 
 
 
A.I.2.1. Objašnjava faktore sredine koji utiču na zdravlje (čist vazduh, voda 
tlo). 
A.I.2.2. Analizira posljedice zagađenja vode, vazduha, tla i djelovanja buke na 
zdravlje čovjeka. 
A.I.2.3. Predlaže mjere zaštite okoliša i zdravlja ljudi. 
 
A.I.3.1 Objašnjava različite aspekta spolnosti uključujući ulogu kontacepcije u 
prevenciji neželjene trudnoće i spolno prenosivih bolesti (uključujući AIDS). 
A.I.3.2 Analizira različite stavove o spolnosti  i kontracepciji, procjenjujući 
njihovu utemeljenost na osnovu naučnih činjenica. 
A.I.3.3 Obrazlože svoj stav o važnosti korištenja kontraceptivnih sredstava i 
prevencije spolno prenosivih bolesti, u cilju zaštite vlastitog zdravlja.  

KLJUČNI SADRŽAJI 

lična higijene i sredstva za ličnu higijenu; promet materije i energije – metabolizam; sadržaj hrane – 
energetske, plastične i zaštitne materije; zdravstveni poremećaji zbog nepravilne ishrane – bulimija, 
anoreksija, gojaznost, avitaminoze, trovanja hranom. Hemijski sastojci zraka i njihov značaj za zdravlje; 
Fizičko stanje zraka – atmosferski pritisak, temperatura, vlaga, klima; zdravstvene posljedice zagađenja 
zraka; sastav zemljišta i njegov higijenski značaj za zdravlje;  čvrste i tečne otpadne materije – sastav, količina 
i način uklanjanja; sastav vode i njen higijenski značaj; zdravstvene posljedice zagađenja vode; uticaj buke 
na zdravlje čovjeka; seksualnog vaspitanja; anatomske i fiziološke promjene u pubertetu (polutio, 
masturbatio, menstruatio, polni snošaj, impotentia, frigidnost, contraceptio, trudnoća, začeće); 
kontracepcija – metode i značaj; bolesti koje se prenose seksualnim putem – sifilis, gonoreja; AIDS – kako 
se prenosi i kako se ne prenosi; higijena spolnih organa.  

PREPORUKE ZA OSTVARENJE ISHODA 

1.Mogućnost efikasnog učenja i podučavanja – metodičke smjernice 
 
Preporučuje se polaziti od onoga što učenici već znaju o toj temi i onog što žele znati te podsticati i 
usmjeravati njihovo razmišljanje do novih saznanja. 

 Srednje  I. 

Godine učenja i podučavanja predmeta: 1 

PK4 – Odgojno-obrazovni ishodi 

Nastavnik podstiče učenike da aktivno učestvuju u izlaganju kroz otvorenu diskusiju i razmjenu mišljenja, 
podstiče učenike da sami dođu do zaključka o važnosti promjene loših navika, podstiče učenike na vođenje 
rasprave o štetnosti neprovođenja lične higijene i nepravilne ishrane. Učenici će u grupama, uz podršku i 
upute nastavnika, osmisliti jednostavno istraživanje npr. prehrambene navike moje porodice. Istraživanje 
će provesti među učenicima svoga ili i drugih odjeljenja, zatim zajedno sa nastavnikom će obraditi dobivene 
podatke, te ih potom interpretirati. Učenici bi trebali istraživati stanje okoliša u svojoj neposrednoj blizini, 
prikupljajući podatke putem terenskog istraživanja, intervjua sa lokalnim stanovništvom i analize dostupnih 
izvora. Terenska nastava, po mogućnosti obogaćena stručnim vođenjem ekološkog inžinjera ili sličnog 
stručnjaka, omogućit će direktno iskustvo i dublje razumijevanje ekoloških problema. Prikupljeni podaci se 
zatim analiziraju i diskutuju u učionici. Nastavnik treba moderirati diskusiju, potičući kritičko mišljenje, 
razmjenu različitih perspektiva i formulisanje jasnih zaključaka. Poučavanje o pružanju  prve pomoći i 
reanimaciji zahtjeva praktičan i interaktivan pristup  kombinirajući teorijsko znanje s praktičnim vještinama. 
Nastavnik treba stvoriti sigurno i podržavajuće okruženje u kojem učenici mogu slobodno vježbati postupke 
bez straha od pogreške.Temeljita priprema uključujući korištenje ažuriranih izvora informacija i poznavanje 
različitih tehnika je od velike važnosti. Nastavni proces treba uključivati demonstracije, video materijale  i 
obavezno korištenje lutki ili fantoma za vježbanje reanimacije (vještačko disanje, masaža srca).  
 
2.Mogućnost ostvarivanja međupredmetne povezanosti – međupredmetna korelacija 
 
Prirodno proizilazi povezanost sa nastavnim predmetima iz grupe prirodnih nauka Biologijom i Hemijom, 
naročito pri izučavanju hranjivih materija proteina, masti, ugljikohidrata, minerala, vode i vitamina. 
Značajna je korelacija sa nastavom Informatike u okviru koje učenici mogu praviti aplikacije ili grafičke 
prikaze istraživanja. Može se ostvariti i korelacija sa nastavom Historije, naročito u periodu Srednjeg vijeka 
kada su harale bolesti i kada je životni vijek čovjeka bio kratak zbog izuzetno loše higijene i loše ishrane. 
Biologija (oblast ekologije), Hemija ( hemijski sastav zraka vode , tla), Fizika ( atmosferski pritisak, buka), 
Informatika (pravljenje tabela, grafičkih prikaza itd.). 
 
3.Mogućnost odgojnog djelovanja i razvoja ključnih kompetencija – kompetencijski pristup  
 
Nastavni sadržaji lične higijene i higijene ishrane doprinose razvoju sljedećih ključnih kompetencija kod 
učenika: 

- jezičko – komunikacijske vještine na bosanskom, srpskom i hrvatskom jeziku, 
- medijska pismenost (učenici kroz analiziranje informacija u medijima i kritičko promišljanje o njima 

razvijaju ovu kompetenciju), 
informatička pismenost – sposobnost prikupljanja i analize informacija iz različitih izvora, 

 

B. Prva pomoć 
 
Ishodi učenja  

B.I.1 Procjenjuje vrstu i 
težinu povrede. 

 
 
 
 
 
B.I.2. Procjenjuje važnost 
obučenosti za pružanje 

Indikatori  

B.I.1.1 Klasificira povrede prema vrsti i težini, koristeći odgovarajuću 
terminologiju. 
B.I.1.1 2. Opisuje različite vrste krvarenja i metode njihovog zaustavljanja, 
uključujući i primjenu odgovarajuće opreme 
B.I.1.1 3. Demonstrira pravilnu primjenu tehnika previjanja u različitim 
situacijama (npr. rane na glavi, rukama, nogama). 
 
B.I.2.1. Objašnjava pojam i značaj prve pomoći i samopomoći. 
B.I.2.2. Koristi osnovna sredstva za prvu pomoć (npr. zavoji, komprese, 
sredstva za imobilizaciju). 

prve pomoći 
unesrećenom. 
 

B.I.3. Procjenjuje važnost 
brze i pravilne 
reanimacije za očuvanje 
života unesrećenog i dalji 
ishod liječenja. 

 

B.I.2.3. Primjenjuje znanje u simuliranoj situaciji pružanja prve pomoći, 
demonstrirajući osnovne postupke i timski rad. 
 
 
B.I.3.1.Prepoznaje znake prestanka disanja i rada srca. 
B.I.3.2.Izvodi vještačko disanje na lutki/fantomu. 
B.I.3.3.Izvodi masažu srca na lutki/fantomu. 

KLJUČNI SADRŽAJI 

Klasifikacija povreda; vrste krvarenja; metode zaustavljanja krvarenja; vrste zavoja i tehnike 
previjanja.Pojam pomoći i samopomoći; značaj blagovremene i pravilne prve pomoći; sredstva za pružanje 
prve pomoći; sadržaj kutije za prvu pomoć. Utvrđivanje prestanka disanja i rada srca; tehnike vještačkog 
disanja – usta na usta, usta na nos i usta na usta i nos; tehnika masaže srca. 

PREPORUKE ZA OSTVARENJE ISHODA 

1.Mogućnost efikasnog učenja i podučavanja – metodičke smjernice 
 
Uspješno savladavanje ove oblasti zahtijeva snažan naglasak na praktičnom radu. Teorijsko znanje o 
klasifikaciji povreda i metodama zaustavljanja krvarenja, iako neophodno, mora biti potkrijepljeno  
intenzivnim praktičnim vježbama. Nastavnik treba koristiti jasnu i preciznu terminologiju, koristeći vizuelna 
pomagala (slike, dijagrami) za pojašnjenje složenijih koncepata. Demonstracije postupaka zaustavljanja 
krvarenja  i previjanja, idealno na lutkama ili modelima, omogućavaju učenicima da vide postupke u praksi  
i upoznaju se sa različitim tehnikama. Grupni rad i međusobno vježbanje tehnika previjanja pod nadzorom 
nastavnika, potiču aktivno učenje i međusobnu podršku. 
Simulirane situacije, uključujući različite vrste i težinu povreda, pomažu razvoju brzih i efikasnih reakcija. 
Redovna i konstruktivna povratna informacija, uključujući i samoprocjenu, je ključna za usavršavanje i 
tehnike i preciznost. Video materijali i simulacijske aplikacije mogu poboljšati razumijevanje i demonstraciju 
postupaka. Sigurnost i za unesrećenog  i za pružaoca prve pomoći, mora biti kontinuirano naglašena. Ovakav 
pristup osigurava da učenici steknu, ne samo teorijsko znanje, već i samopouzdanje i praktične vještine 
potrebne za procjenu i zbrinjavanje povreda u realnim situacijama. 
 
2.Mogućnost ostvarivanja međupredmetne povezanosti – međupredmetna korelacija 
 
Oblast Klasifikacija i zbrinjavanje povreda se može povezati sa sadržajem drugih medicinskih predmeta. 
 
3.Mogućnost odgojnog djelovanja i razvoja ključnih kompetencija – kompetencijski pristup  
 
Nastavni sadržaj Klasifikacija i zbrinjavanje povreda doprinosi razvoju sljedećih ključnih kompetencija kod 
učenika: 

- jezičko – komunikacijske vještine na bosanskom, srpskom i hrvatskom jeziku,  
- uči kako se uči – učenik razvija odgovornost za vlastito učenje i samoprocjenu te razvija sposobnost 

upravljanja i poboljšanja, 
- sposobnost samostalnog i timskog rada, 
- praktična primjena tehnika previjanja. 

Nastavnik treba identificirati vizualne, auditivne i kinestetičke učenike te primijeniti metode podučavanja koje 

odgovaraju tim stilovima. Na primjer, vizualni učenici mogu bolje razumjeti  postupke reanimacije i previjanja 

posmatranjem video zapisa, auditivni slušanjem predavača, dok kinestetički učenici mogu više naučiti kroz 

praktične vježbe postupka reanimacije. Ovo prilagođavanje pomaže učenicima da bolje razumiju i primijene 

teorijske koncepte u praksi. 

Nadareni učenici  treba da  budu nosioci različitih projektnih i kreativnih aktivnosti. Predmet Higijena i prva 

pomoć pruža mogućnost organizovanja debata (npr. za i protiv abortusa), školskih akcija (npr. čišćenja školskih 

dvorišta i bliže okoline škole), izradu propagandnih materijala (npr.kontracepcija, lična higijena ) i slično, gdje 

daroviti učenici mogu zadovoljiti različita interesovanja i ispoljiti kreativnost na različite načine. Daroviti učenici 

mogu oblikovati određene programe prema afinitetu vršnjaka ili biti u ulozi vršnjačkih edukatora na različite 

teme. 

Podsticanje učenika da se smisleno ukljuće u proces učenja se može postići naglašavanjem da će 

podučavanjem nastavnog predmeta Higijene i prva pomoći razviti pozitivan stav prema zdravlju i zdravom 

načinu življenja, osposobiti se da sami preuzmu brigu o vlastitom zdravlju, savladati postupke pružanja prve 

pomoći povrijeđenim i iznenada oboljelim, razviti osjećaj empatije i odgovornosti te  steći samopouzdanje i 

sigurnost kod pružanja pomoći drugima. 

Podučavanje o zdravom načinu življenja, značajno je zbog skladnoga rasta i razvoja tjelesnih, mentalnih ili 

duševnih, socijalnih ili društvenih kompetencija učenika. Također, ono je važno za razvijanje svih drugih 

vrijednosti kod učenika kao što su znanje, odgovornost, poštivanje, poduzetnost, očuvanje prirode i okoliša, 

humanost, odgovornost prema sebi samima, drugima i društvu u cjelini.  

Učenici bi trebali istraživati stanje okoliša u svojoj neposrednoj blizini, prikupljajući podatke putem terenskog 

istraživanja, intervjua sa lokalnim stanovništvom i analize dostupnih izvora. Ova terenska nastava, po 

mogućnosti, obogaćena stručnim vođenjem ekološkog inžinjera ili sličnog stručnjaka, omogućit će direktno 

iskustvo i dublje razumijevanje ekoloških problema. 

Prikupljeni podaci se zatim analiziraju i diskutiraju u učionici. Nastavnik treba moderirati diskusiju, potičući 

kritičko mišljenje, razmjenu različitih perspektiva i formulisanje jasnih zaključaka. Cilj je da učenici sami dođu 

do spoznaje o nužnosti promjene ponašanja. 

Odgojno-obrazovni proces nastavnog predmeta Higijena i prva pomoć se treba odvijati u učionici, ali i izvan 

nje, primjerice u zdravstvenim ustanovama. Podsticajno okruženje za učenje uključuje dobro organizovan 

prostor koji potiče saradnju i interakciju među učenicima. Školske prostorije opremljene  potrebnom opremom 

za praktične vježbe (lutke za reanimaciju, zavojni materijal...), digitalne platforme koje omogućavaju pristup 

dodatnim resursima i interaktivnim alatima za učenje.  

Učenici će mnoge aktivnosti raditi u manjim grupama ili u parovima. Treba voditi računa da grupe ili parovi 

svaki put budu različitog sastava. Time se učenici podstiču da se bolje upoznaju, da se navikavaju na promjene, 

da imaju više prilike za dijeljenje doživljaja („ogledanje u drugima“), mišljenja, vještina, a samim tim i za učenje. 

Akcent treba biti na organizaciji projektnih dana na nivou razreda ili cijele škole (npr. prehrambene navike u 

mojoj porodici) na kojima će biti organizovana predavanja, radionice, debate gdje će doći do izražaja učenikova 

kreativnost i poduzetnost.  

Odgojno-obrazovno djelovanje najbolje se ostvaruje integracijom iste nastavne teme u više predmeta. Kad 

god je moguće, potrebno je integrirati aktivnosti i sadržaje ishoda nastavnog predmeta Higijena i prva pomoć 

s ostalim predmetima i međupredmetnim temama kako bi se osiguralo cjelovito poimanje svijeta (npr. sa 

PK5 – Učenje i podučavanje 

nastavnim predmetom Hemija - hemijski sastav vode i zraka). Upravo radi toga preporučuje se saradnja 

nastavnika različitih predmeta u ostvarivanju odgojno-obrazovnih očekivanja međupredmetnih tema i 

odgojno-obrazovnih ishoda pojedinih predmeta te timska organizacija odgojno-obrazovnog procesa. 

Aktuelnost tema o kojima uče povećat će motivaciju i interes učenika. 

Osim nastavnika i stručnih saradnika škole, u ostvarenju pojedinih tema mogu pomoći roditelji i drugi 

zainteresirani članovi zajednice. Svi zajedno svojim stilom života i njegovanjem svakodnevnih zdravstvenih 

standarda pružaju učenicima model zdravstvenog ponašanja.  

Učenje i podučavanje nastavnog predmeta Higijene i prve pomoći koje odgovara na savremene načine života 

uključuje i korištenje IKT tehnologije, što je učenicima veoma zanimljivo i interesantno. Korištenje aplikacija i 

internetskih sadržaja kao izvora znanja za realizaciju nastave kod učenika razvija istraživački duh, a zadaća 

nastavnika je da osposobi učenike kako prepoznati provjerene i sigurne izvore.  

Za uspješnu realizaciju učenja i podučavanja potrebni su resursi kao što su relevantna literatura, priručnici, 

softverski alati za simulacije i pristup digitalnim bazama podataka. Digitalne platforme i online resursi 

omogućuju širok spektar dodatnih materijala i alata koji podržavaju interaktivno učenje i samostalno 

istraživanje. 

U nastavnom predmetu Higijena i prva pomoć vrednovanje ima za cilj mjerenje postignuća učenika u 

formiranju zdravih životnih navika, svjesnosti o značaju čuvanja životnog okoliša kao i  u tehnikama pružanja 

prve pomoći. 

Svrha vrednovanja je pružiti učenicima povratne informacije o njihovom napredku, o ispravnosti njihovih 

stavova, da shvate svoje snage i slabosti, da izvrše potrebna prilagođavanja i poboljšaju svoj učinak, 

identifikovati područja za unapređenje te podržati njihov daljnji razvoj. 

Učenici su aktivno uključeni u proces vrednovanja kroz samoevluaciju, vršnjačku evaulaciju i refleksiju vlastitog 

učenja. Samoevaulacijom učenik sam procjenjuje npr. koliko se odgovorno ponaša, koliko svojim ponašanjem 

utiče na svoje zdravlje, koliko doprinosi ili šteti očuvanju životne okoline itd. 

Vršnjačkom evaluacijom učenici procjenjuju i analiziraju ponašanje svojih vršnjaka u smislu zdravih ili 

nezdravih životnih navika, čuvanja okoliša itd. 

Refleksijom vlastitog učenja  se eliminiše učenje napamet i pasivno prihvatanje povratne informacije 

nastavnika, već učenici analiziraju i objašnjavaju zašto je tačan odgovor tačan, koja je greška u netačnom 

odgovoru, donose zaključak i daju tačan odgovor. 

Aktivno učešće učenika u procesu vrednovanja potiće njihovu odgovornost za vlastiti napredak i omogućava 

nastavniku da bolje prilagodi nastavu prema individualnim potrebama svakog učenika.Elementi vrednovanja 

nastavnog predmeta Higijena i prva pomoć uključuju: 

Formativno vrednovanje 

Redovna povratna informacija tokom nastave kako bi se pratilo razumijevanje i primjena zdravih životnih 

navika, svjesnost o stanju i čuvanju okoliša, svjesnost o značaju odgovornog seksualnog ponašanja i 

kontracepcije, izvježbanost u pravilnom pružanju prve pomoći. 

Sumativno vrednovanje  

Ocjene temeljene na krajnjim rezultatima, kao što su testovi, eseji, projektni zadaci i usmeni ispiti 

Portfolio vrednovanje:  

Sakupljanje i analiza učeničkih radova kako bi se prikazao napredak učenika tokom vremena. Mnogo 

kvalitetnih informacija možemo prikupiti kroz kontekst praktičnog rada (npr.previjanja, reanimacija itd.)  

učenika. 

Preporučljivo je  koristiti opservacijske checkliste, kao i rubrike za vrednovanje. Sa kriterijima navedenim u 

rubrikama za vrednovanje učenici moraju biti unaprijed upoznati. Indikatori kvaliteta uključuju objektivnost, 

pravičnost, konzistentnost i relevantnost vrednovanja prema ciljevima i standardima predmeta. 

Inkluzivnost: Osiguravanje da vrednovanje odražava raznolike potrebe učenika s različitim stilovima učenja i 

jezičnim i praktičnim sposobnostima. 

Transparentnost: Jasan prikaz očekivanja, kriterija i procedura vrednovanja kako bi se učenicima pružila jasna 

povratna informacija o njihovom napretku. 

Kontinuirano unapređenje: Redovna evaluacija i prilagođavanje vrednovanja kako bi se osiguralo da podržava 

optimalan razvoj  kompetencija učenika. 

PK6 – Vrednovanje u predmetnom kurikulumu 


